
КАНО1НЪ ПА1СЦЭ, ГЛА1СЪ А.7 съ бг7оро1дичны 
eго , поемыя въ нл дю стыхъ 

мyроносицъ , на s . ирмосъ по в ж , и 

два тропаря t канона пасцэ . а гдэ 

в канонэ пасцэ wбрэтается г 

тропаря , тамо поемъ , ирмосъ а ж , и 

г тропаря . таже , два стиха глемъ 

бц ды , таже настоящей нл ди , в 

трiоди , канонъ , на и . Въ нлдю w 

раслабленэмъ , канонъ пасцэ на и . 

ирмосъ , по в ж . тро п , на д . и богор 

два , и w раслабленномъ на s . W 

слэпомъ поемъ zкоже , и w 

раслабленэмъ . Пэснь , а . iрмосъ . 



оскрсенiя днь , прсвэтимся людiе , 

пасха гдня пасха , t смерти uбw 

къ жизни , и t земли на нбо , 

хртосъ бгъ насъ превелъ eсть , 

побэдную поющя . припэвъ . Хртосъ 

воскрсе из мертвыхъ .  Bчистимъ 

чувствiя , да uзрим не приступныи 

свэтъ , воскрнiя хртова блистающся , 

и радуйтеся рекуще , zснw да 

uслышим побэдную поюще . Нбса 

uбw достойнw да веселятся , 

земля же да радуется , да 

празднуетъ же миръ , видимыи же 

весь и невидимыи , хртосъ бо 

восталъ eсть веселiе вэчное . 

Тропари бгорwдичны , творенiе 

fеwфана и iwсифа . пэснь , а . 

в 



запэвъ . Пртая гже бц де , спси насъ . 

Смeртныя верeи сломившаго , 

бжтвеную жизнь неизреченнw 

рождьши хрта , иже из гроба 

возсiявшаго днесь , дво всенепорочная , 

и мира просвэщьшаго . Воставша 

видэвши сна своего и бга , радуися 

со аплы бгорадованная чтая , и иже 

радости провозвэстница , zкw всэмъ 

радованiю виновнаго прiятъ , бц де 

всепэтая . Пэснь , г . iрмосъ . 

Прiидите питiе пiемъ новое , не t 

камене неплодна чудодэемое , но 

нетлэнiя источника , из гроба 

wдож дивша хрта , w немже 

uтвержаемся . Ннэ вся исполни 

шася свэта , нбо же и земля и 



преисподняя , да празднует uбw вся 

тварь , востанiе хртово , w немже 

uтвержается . Вчера сраспинахтися 

хрте , вчера спогребохтися , и 

совостаю днесь воскрсшу ти , самъ 

мя прослави спсе во цртвiи своемъ . 

пэснь , г . Въ не тлэнную жизнь 

прихожду днесь , блгости ради , 

рождьшагося из тебе чтая , и 

всэмъ концeмъ , свэтъ wблистав 

шагw . Хрта eгоже родила eси 

плотiю , из мертвыхъ zкоже рече , 

воставша видэвши чтая ликуй . и 

сего zкw бга пречтая возвеличай . 

Пэснь , д . iрмосъ . На бжiи стражи , 

бгоглаголивыи аввакумъ да станетъ с 

нами , и zвитъ свэтоносна англа , 



велегласно глюща , днесь спасенiе миру , 

zкw воскрсе хртосъ , zкw всесиленъ . 

Мужескiи uбw полъ zкw разверзыи 

двтвеную uтробу бысть хртосъ , 

zкw члкъ же , агнецъ наречеся . непо 

роченъ же , zкw не вкуси скверны , 

наша uбw пасха , zкw бгъ истиненъ 

и совершенъ zвися . Zкw eдино 

лэтенъ агнецъ , блгословеныи намъ 

вэнецъ хртосъ , волею за всэхъ зак 

ланъ бысть . пасха wчистителная , и 

абiе из гроба краснw , праведное намъ 

восiя слнце . Бгоoцъ uбw двдъ пред 

сэннымъ ковчегомъ скакаше играя . 

людiе же бжiи стiи , oбразъ сбытiя 

зряще , веселимся бжтенэ , zкw 

воскрсе хртосъ , zкw всесиленъ . 



пэснь , д . Иже создавыи адама , 

твоего праoца чистая , создася t 

тебе , и смертное жилище разоривъ ,   

иже oногw ради смерти , весь 

wзаривъ миръ бжествеными 

блистаньми , zкw всесиленъ . Егоже 

родила eси хрта краснэйша , из 

мертвыхъ восiявша чистая зрящи , 

добрая и непорочная в женахъ и 

нетлэнная , днесь во спнiе всэхъ , 

со аплы eгw радующися прослави . 

Пэснь , e . iрмосъ . Uтренюемъ 

uтренюю глубоку , и вмэстw мvра 

пэснь принесемъ вл дцэ , и хрта 

uзримъ праведное слнце всэмъ 

жизнь восiяюща . Безчисленное твое 

милосердiе , иже адовыми uзами 



съдержими зряще , къ свэту идяху 

хрте веселыми ногами , пасху 

хваляще вэчную . Приступимъ 

свэтоноснiи , изходящу хрту изъ 

гроба , zкw жениху . и спразднуемъ 

празднолюбезными чинми , пасху 

бжiю спасительную . пэснь , e . 

Просвэщается бжтвеными зарями и 

живоносными , востанiемъ сна 

твоегw , бгомти пречтая , и 

радости исполняется блгочестивыхъ 

eдинственое торжество . Не 

разверзъ двeри двьства въ 

воплощенiи , и гробу не разверзъ же 

пeчати хрте воскрсе , и радости 

исполняется , блгочестивыхъ eдинь 

ственое торжество . Пэснь , s . 



iрмосъ . Сниде в преиспwднiя страны 

земли , и сокруши верeи вэчныя , 

преиспwднiя связаныя хрте , и 

тридневнw zкw t кита iwна , 

воскрсе t гроба . Сохранивъ цэла 

знамeнiя хрте , воскрсъ t гроба иже 

ключа двыя невредивыи въ рожествэ 

своемъ , и tверзлъ eси намъ райскiя 

двeри . Спсе мой , живое , а не 

жертвенное заколенiе , zкw бгъ , 

самъ себе волею приведъ ко oцу . 

совоскрси же  всеродна адама , воскрсъ 

t гроба . пэснь , s . Возводится 

иже древле держимое въ смерти и 

тлэнiи , воплощенiемъ t твоегw 

пречтагw чрева , бц дэ дво , к 

нетлэнному и прносущному животу . 



Сниде в нижнiя земли , иже в 

ложесна твоя чтая сошедыи , и 

вселься и воплощься паче uма , и 

совозстави с собою адама , воскрсъ t 

гроба . код , гла , и . Аще и во гробъ 

сниде безсмертне , но адову разрушилъ 

eси силу , и воскрсе zкw побэдитель 

хрте бже . женамъ мyроносицам 

радость провэщавъ , и своимъ 

аплwмъ миръ дарова , иже падшымъ 

подая воскрсенiе . икосъ . Иже прежде 

слнца слнцу зашедшу иногда во 

гробъ , предвариша ко uтру взыс 

кающе , zкw во дне мyронwсицы 

двы . и друга къ друзэй вопiяху , 

b другиня , прiидите вонями 

помажем тэло живоносное и погребе 



ное , плоть воскрсивша падшаго 

адама , лежаща во гробэ , идемъ и 

потщимся zкоже волсви , и пок 

лонимся и принесемъ мvро , zкw 

дары . не в пелeны , но в 

плащаницу wбвитому , и с плачем 

возопiем , b влдко востани , иже 

падшымъ подаяи воскрсенiе . Пэснь , 

з . iрмо . Oтроки t пещи избавивъ , 

бывъ uбw члкъ , стражетъ zкw 

смертенъ . и страстiю uмерщвеное , 

в нетлэнiя wблачитъ блголэпiе , 

eдинъ блгословенъ oцeмъ бгъ и 

препрославленъ . Жeны с мvромъ 

бгомудрыя , во слэдъ тебе течаху . 

eгоже zкw мртва со слезами искаху , 

поклонишася радующеся живому бгу , 



и пасху тайную , твоимъ хрте 

uченикwмъ блговэстиша . Zкw 

воистину сщенная , и всепра зднь 

ственая сiя спасительная нощь , и 

свэтозарная свэтоноснаго днэ , 

востанiю сущи проповэдница , в ней 

же безлэтныи свэтъ , из гроба 

плотьски всэмъ восiя . Смерти 

празднуемъ uмерщвенiе , адово 

разрушенiе , иногw живота вэчнагw 

начало , и играюще поемъ виновнаго , 

eдинаго блгословена oцeмъ бга и 

препрославлена . пэснь , з . 

Uмертвивъ снъ твой смерть , дво 

всенепорочная . всэмъ вэрнымъ 

пребывающiи животъ , во вэки 

вэкwмъ дарова , eдинъ блгословенъ 



oцeмъ бгъ и препрославленъ . Иже 

всэмъ цртвуяи созданiемъ , вселися 

въ твою бгорадованная uтробу , 

бывъ члкъ , и распятiе претерпэвъ и 

смерть , воскрсе бголэпнw , 

совоставивъ насъ zкw всесиленъ . 

Пэснь , и . iрмосъ . Сей uбw 

нареченныи стыи день , eдинъ 

субwтамъ , црь и гдь , праздникъ 

праздникwмъ , и торжество eсть 

торжествwмъ . воньже блгословимъ 

хрта во вэки . Прiидите новагw 

винограда чада , бжтвенагw веселiя , 

в нарочитомъ дни воскрсенiя , 

цртвiя хртова прiwбщимся , поюще 

eго zкw бга во вэки . Возведи 

oкрестъ oчи твои сiwне , и виждь , 



се uбо прiидоша къ тебэ , zкw 

бгосвэтлая свэтила , t запада и 

сэвера и моря , и востока чада 

твоя , в тебэ блгословяще хрта во 

вэки . трои ч . Oче вседержителю , и 

слове и дше , треми соeдиняемо в 

составэхъ eстество , пресуществене и 

пребжтвене , в тя крестихомся , и 

тя блгвимъ во вся вэки . пэснь , 

и . Прiиде тобою в миръ гдь дво бцде , 

и uтробу адову расторгъ , и 

мeртвымъ намъ воскрнiе дарова , 

eгоже блгвятъ всячeская во вэки . 

Видэла eси из мертвых воставша 

дво , eгоже плотiю неизреченнw 

родила eси слова , и радости душы 

исполнила eси . eгоже снитiе 



пэснословящи во вэки . Пэснь , f . 

iрмосъ . Свэтися свэтися , новыи 

ieрлиме , слава бо гдня на тебэ 

восiя . ликуй ннэ и веселися сiwне , 

ты же чтая красуйся бцде , w 

востанiи ржтва твоегw . Q 

бжтвеннагw , b любезнагw , b 

сладкагw ти гласа , съ нами uбо 

неложнw wбэщался eси быти , до 

скончанiя вэка хрте , eгоже вэрнiи 

державу и надежду имуще радуемся . 

Q пасха велика , и сщенная хрте . b 

мудросте слове бжiи и сило , подавай 

намъ истэе тебе причащатися ,  в 

невечернэмъ дни цртвiя твоегw . 

пэснь , f . Согласнw дво тебе 

блжимъ вэрнiи . радуися двери гдня , 



радуися граде wдшевленыи . радуися 

eяже ради намъ нынэ восiя свэтъ , 

иже ис тебе просiявъ неизреченнw , 

дво мти бгоневэсто . Веселися и 

радуися бжтвеная двере свэта , ибо 

въ силэ iсъ t гроба восiя , просiявъ 

слнца свэтлэйши , и вэрныя вся 

wзаривъ , бгорадованная вл дчце . 

Свэтиленъ . по д , посэтилъ ны . 

Плотiю uснувъ zкw мертвъ , црь и 

гдь , тридневенъ воскрсе , и адама 

воздвигъ из тли  ,  и uпразднивъ 

смерть . пасха нетлэнiя , миру 

спасенiе . трижды . 

* 


